
గాఁ జేయు చందంబున మనోవృషభంబుఁ గుదియందిగిచి స్వవశంబు నొం

దింపంగవలయు. నది జ్ఞానంబు. నట్టి జ్ఞానంబు సంశయంబును, విపరీతంబును,

ఖండంబును, నాగంతుకంబును, క్షీణకంబును, యాకస్మికంబును, వ్యక్తం

బు నన సప్తప్రకారంబులఁ బవర్తించు. నందు వివిధమతసిద్ధాంతస్రవణం

బు నన నిర్ణీతంబగునది సంశయజ్ఞానంబు, నపసిద్ధాంతంబుగా నెఱుంగునది

విపరీతజ్ఞానంబును, ఖండఖండంబులై స్రవించునది ఖండజ్ఞానంబును, వే

దాంతాదిశ్రవణంబున సమాగతంబగునది యాగంతుకంబును, బాంధవ

వినాశకాలంబున సముద్భవంబగునది క్షీణకంబును, జన్మాంతరపుణ్యవి

శేషమున శ్వేచ్ఛాసమయంబున నరుదెంచునది యాకస్మికంబును, సంప్ర

త్యయంబున నిశ్చలంబై పరమాత్మనిరీక్షణపర్యంతంబున భేదంబునం బ్ర

వర్తించునది వ్యక్తంబును నగునట్లు సప్తవిధంబులఁ బ్రవర్తించుజ్ఞానంబును

వ్యక్తంబగునట్లు పాదుకొలిపి హృదయంబు పదిలంబుగా నిలుపవలయు.

	క.	
హరిరూపంబులు వేదము

లరయగ వేదాంతదర్శితార్థంబులచేఁ

బరలోకము గలుగుట సు

స్థిరముగ నెఱుఁగంగవలయుఁ జిత్తములోనన్.

	గీ.	
సజ్జనులతోడి సంసర్గసాధువృత్తి

జలజనాభాంకసత్కధాశ్రవణరతియు

నాత్మరిపునిగ్రహంబును ననఁగ నివియుఁ

గ్రమముతో హృదయస్థైర్యకారణములు.

	సీ.	
దైవికభౌతికాత్మవికారభావముల్

       సంభవించిననైన జడుపువడక

యనుజతనూభవాప్తాంగనాదివియోగ

       మాసన్నమైనచో నడలువడక

పశుధనధాన్యసంపదల నొక్కుమ్మడి

       దఱిఁగినవైనను దత్తరిలక

వదలక మృత్యుదేవత డగ్గఱిననైనఁ

       బరితాపమందుచు బలిమి చెడక

		 ఈ పేజీలో చివరి మార్పు 17 మే 2021న 03:33కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

